
Nafarroako Foru Komunitatearen egoerari buruzko politika orokorreko eztabaidaren ondorioz Osoko Bilkurak 2013ko urriaren 4an onetsitako erabakiak

Lehena. Nafarroako Parlamentuak Nafarroako Gobernuko lehendakariari eskatzen dio foru hauteskundeak deitu ditzan berehala.

Bigarrena. Nafarroako Parlamentuak, Nafarroak bizi duen egoera instituzional. ekonomiko, sozial eta demokratiko larria ikusita, Gobernuko lehendakariari eskatzen dio Parlamentua desegin dezan eta hauteskundeak deitu ditzan berehala. 

Hirugarrena. Nafarroako Parlamentuak Nafarroako Gobernuko lehendakariari eskatzen dio konfiantza eskaera aurkez dezan berehala eta, halakorik egin ezean, Parlamentua desegin eta hauteskundeak deitu ditzan.

Laugarrena. Nafarroako Parlamentuak Nafarroako Hitzarmen Ekonomikoarekiko bere konpromisoa adierazten du, Foru Komunitatearen autogobernuaren, gure berezitasunaren eta Espainiako Konstituzioak babestutako eskubide historikoen funtsezko osagaia den aldetik.

Halaber, Nafarroaren eta Estatuaren arteko harreman-tresna gisa ulertu behar da Hitzarmena, ekitatean, gardentasunean eta gure herriak gainontzeko erkidegoekiko duen lankidetza solidarioan oinarritua.

Bosgarrena. Nafarroako Parlamentuak adierazten du indarkeria terroristaren biktimenganako bere konpromiso irmoa, haien familienganako zalantzarik gabeko elkartasuna eta ETA erakunde terroristarentzako erabateko exijentzia, egindako kaltea zuzendu dezan eta biktimei barkamena eska diezaien. Exijentzia hori erakusten dugu zeharo gaitzetsiz eta arbuiatuz gure lurraldean historian zehar terrorismoa goraipatzearren gertatu diren ekintza guztiak, azken asteotan, zoritxarrez, Nafarroako zenbait herritan ikusi direnak, eta exijentzia hori, azkenik, oraindik ere ETAren ekintza kriminalak eta hilketak gaitzesten ez dituzten indar politikoentzat ere bada; izan ere, horien adore ezaren, ausardia politiko ezaren eta etika sozial nahiz instituzional ezaren ondorioz, isiltasun konplize batean murgilduta jarraitzen dute, ETAk eragindako sufrimenduak eta terrorismoak luzatzea eraginez behin eta berriro.

Seigarrena. Nafarroako Parlamentuak Nafarroako Gobernua premiatzen du Nafarroaren garapena bultzatzeko neurriak har ditzan ondoko esparruetan:

ERREFORMA FISKALA. Inbertsioa erakartzera bideratua, bai eta enpresa berriak ezartzea eta enplegua sortzea erraztera bideratua ere.

TRIBUTU ARLOKO NEURRIAK. Nafarroaren autogobernu ahalmenean oinarrituak, erkidegoko zergadunei aukera emanen dietenak, zenbait kasutan behintzat, beste erkidego batzuetan baino presio fiskal txikiagoa edukitzeko, Hitzarmen Ekonomikoan uneoro errespetatuz araubide komuneko erkidegoekiko baliokidetasun-printzipioa.

PLANGINTZA INDUSTRIALA. Nafarroako enpresa txiki eta ertainen, mikroenpresen eta autonomoen industria-sarea babestea bideratua, gure ekonomiaren funtsezko oinarria eta krisitik irteteko funtsezko bektorea diren aldetik. Nafarroan gero eta enpresa gehiago ixtea moteltzera bideratutako jarduketa zehatzen bidezko neurriak, laguntza zuzena emanez zailtasunak bizi dituzten enpresei.

NAFARROAKO ENPLEGU ZERBITZUA. Nafarroako Enplegu Zerbitzuak ematen dituen zerbitzuak egungo egoera eta eskariaren arabera gaurkotzea, Kontuen Ganberak egindako gomendio guztiak garatuz, hartara langile nafarren enplegagarritasuna hobetuko baita.

AIREPORTUA. Estatuaren eta Nafarroaren arteko aireportu-koordinazioko batzordearen sorrera babestea, administrazio eskudunek neurriak hartzea erraztu dezaten, bidaiari gehiago erakarri ahal izateko eta Iruña-Noain aireportua errentagarri izatea lortzeko.

LEHEN SEKTOREA. Lehen sektoreari laguntzeko neurri berriak, gure erkidegoko osagai estrategikoa den aldetik, krisi egoeran hobeki portatu, egokitu eta erantzuten jakitea frogatu baitu. Zehazki, nekazaritzako eta abeltzaintzako produktuak merkaturatu eta esportatzeko neurriak aztertuko dira.

MODERNA PLANA. Nazioarteko krisiaren ondorioz sortu den agertoki sozioekonomiko berrira egokitzea Moderna Plana.

Zazpigarrena. Nafarroako Parlamentua egungo 50 eserleku-kopurua murriztearen alde dago; hain zuzen ere, alderdi politikoek adosten duten kopurura, zeinak Foruaren Hobekuntzan ezarritakoa bete beharko baitu betiere.

Zortzigarrena. Nafarroako Parlamentua osasun-sistema publiko iraunkor eta kalitatezko bat mantentzeko behar diren neurriak eta inbertsioak egitearen alde dago, Espainian erreferentea izaten jarraituko duena.

Orobat babesten du 2014ko aurrekontuetan lehentasuna eman dakion kolektibo ahulenentzako gizarte politikak mantentzeari.

Hezkuntza publiko eta itundu bat aldezten du, gurasoek beren seme-alabentzako egokien jotzen duten hezkuntza-mota aukeratzeko eskubidea ziurtatuko duena.

Bederatzigarrena. Nafarroako Parlamentuak erabaki du Nafarroako Gobernuaren deriba autoritarioa errefusatzea eta arbuiatzea, eta Gobernuko lehendakariari exijitzen dio Parlamentua desegin dezan eta hauteskundeak deitu ditzan berehala. 

Hamargarrena. Nafarroako Parlamentuak Nafarroako Gobernuko lehendakariari eskatzen dio foru hauteskundeak deitu ditzan berehala.

Hamaikagarrena. Nafarroako Parlamentuak Espainiako Gobernua premiatzen du abian jar ditzan bide guztiak, ordezkaritza handiena duten eragile ekonomiko eta sozialekin hain beharrezkoa den elkarrizketan sakontzeko, krisitik hobeki irteteko bidea baita.

Hamabigarrena. Nafarroako Parlamentuak Espainiako Gobernua premiatzen du “gazte enpleguko funtsen zatirik handiena zuzenean bidera dadin autonomia erkidegoentzat, horiek direlako enpleguko politika aktiboak betearazteko ardura dutenak, eta banaketa hori azkar egin dadin, gure erkidegoko gazte-bermeko programa behar bezala planifikatu ahal izateko”.

Hamahirugarrena. 1.- Nafarroako Parlamentuak adierazten du Nafarroak Espainiako gainerako autonomia erkidegoekiko erabateko elkartasuna erakusten duela, Foru Araubidetik eta bere Hitzarmen Ekonomikotik heldutako tresnen bitartez.

2.- Nafarroako Parlamentuak Nafarroaren autogobernuarekiko eta berezitasunarekiko konpromisoa adierazten du, bai eta Foru Komunitatearen eskubide historikoekiko konpromisoa ere, zeinak Espainiako Konstituzioan jasota baitaude, eta, halaber, gure erkidegoaren errealitate instituzionalarekiko errespetua exijitzen du.

Hamalaugarrena. 1.- Nafarroako Parlamentuak bere babesa eta elkartasuna adierazten die terrorismoaren biktimei, haiek direlako gizartearen onenaren erreferentzia bat, askatasunaren eta justiziaren aldeko borrokaren eredu eta sinbolo iraunkorra.

2.- Halaber, Nafarroako Parlamentuak errefusatu eta gaitzetsi egiten du terrorismoa goraipatzeko ekitaldi oro, bai eta terrorismoaren biktimen eta haien familien duintasuna eta memoria bortxatzen duen edozein ekintza ere.

Hambosgarrena. 1.- Nafarroako Parlamentuak kezkaz egiaztatzen du Espainiako Gobernua, oinarrizko araudia onesteko duen eskumenaren babesean, Nafarroako Parlamentuaren legeen aurka Konstituzio Auzitegian jartzen ari den errekurtso-kopuru handia.

2.- Nafarroako Parlamentuak Espainiako Gobernua premiatzen du indarrean dagoen ordenamendu juridikoan ezarritako tresna guzti-guztiak erabil ditzan, bereziki Lankidetza Batzordea, akordioak eta adostasunak bilatzeko, halako moduan non, gure araubide juridiko-konstituzionalaren berezitasunei begi emanez, Nafarroako Foru Komunitatearen eskumenak babestuko baitira, zorrotz errespetatuta Konstituzioaren lehen xedapen gehigarrian xedatutakoa, zeinak Nafarroako Foru Araubidea babestu eta errespetatzen baitu.

